
   Юрлаççĕ

   Валентин Бурайкин | Сăвă

   Çилсем, çулсем ялан кăра.

Вĕсем ман канăçа татаççĕ...

Васкать халь поезд,

Вагонра,

Çумрах, ак, салтаксем юрлаççĕ.



Тăван çĕршыв анли çинчен

Мăнаçлăх юррине тăнлатăп.

Совет салтакĕн куçĕнчен

Пит пысăк шанчăкпа пăхатăп.



Вĕсем ялан-çке вахтăра.

Салтак тумне хам та тин хывнă...

Атте ман иртнĕ вăрçăра

Пуçне Тăван çĕршывшăн хунă.



Атте...

Ялан, ялан манпа.

Ана нихçан манмастăп эпĕ.

Ун ячĕпе, хам ятăмпа:

«Пуласлăх сывă пултăр!» — тетĕп.



Çилсем, çулсем кăра, кăра...

Вĕсем ман канăçа татаççĕ.

Васкать-ха поезд.

Вагонра,

Çумрах, ак, салтаксем юрлаççĕ.



Пăлхавлă, çутă шухăшсем

Ман кăмăл хапхине уçаççĕ.

Ман евĕр, вагонри çынсем

Салтаксемпе пĕрле юрлаççĕ.

  